
 

 

Redaksioneel 

Hierdie uitgawe van In die Skriflig fokus veral op Praktiese Teologie 
en teologies-filosofiese grondvrae wat van groot belang is vir die 
Suid-Afrikaanse samelewing. 

Drie Praktiese-Teologie artikels verskyn: 

• Cassie Venter (p. 1) gaan na hoe die mens wat in Christus 
vernuwe word, emosioneel groei. Die outeur bring dit in verband 
met ’n relatiewe nuwe begrip in Pastorale studies, naamlik 
emosionele intelligensie. 

• Cassie Venter (p. 81) en Seok Jin Bang (p. 81) lewer ’n bydrae 
tot die studieveld liturgie deur die induktiewe preekvorm, soos 
veral deur Fred Craddock voorgestaan word, te verken en te 
evalueer. Bang het verlede jaar ’n Ph.D.-proefskrif oor die 
preekvorm en effektiewe kommunikasie aan die Noordwes-
Universiteit voltooi. 

• Jacob Pretorius en Ben de Klerk (p. 155) beskou die begrippe 
dissipel en dissipelmaking in die Nuwe Testament en lewer so ’n 
belangrike basisteoretiese bydrae tot die studie van gemeente-
bou. Pretorius het onlangs sy doktorale studie voltooi met ’n 
proefskrif oor gemeentebou. 

Die artikels wat teologies-filosofiese begronding gee vir 
samelewingsvrae, vorm ook 'n drietal: 

• Fika van Rensburg en Gerrit Pienaar (p. 27) besin in die lig van 
1 Petrus en tersaaklike Suid-Afrikaanse grondwetlike bepalings 
oor die persepsie dat sommige van Suid-Afrika se landsburgers, 
meer in besonder die Afrikaner, gemarginaliseer word. Die artikel 
sluit af met riglyne wat ’n mens te doen staan wanneer 
diskriminasie ervaar word. Hierdie artikel bied ’n interdissiplinêre 
visie op ’n uiters aktuele vraagstuk. 

• Bennie van der Walt (p. 53) gaan in op die baie aktuele 
verskynsel van godsdiensverskeidenheid – wat op verskeie 
maniere hanteer kan word – onder andere deur onverdraagsaam-
heid, gelykstelling van godsdienste en godsdiensvryheid. Die 
artikel word in ’n volgende uitgawe vervolg. 

• Andries Raath (p. 579) kyk hoe die bekende Italiaanse figuur uit 
die Kerkhervorming, Pieter Martyr Vermigli, die politieke 
owerheidsamp begrond het en hoe hy veral by Chrysostomus en 
Luther aangesluit het in sy begronding. 

Drie navorsers van die Universiteit Pretoria, Paul Styger, Yolande 
Steenkamp en Dirk Human (p. 133) gaan na of Psalm 40 as ’n 
Torah-psalm geklassifiseer kan word. Die artikel sluit nóú aan by ’n 
proefskrif van E. Naudé in 1999 oor Psalm 40, maar gaan verder 
deur spesifiek na die Gattung van Psalm 40 te vra. 

Amie van Wyk (p. 175) omlyn in ’n fokus-artikel die belangrikste 
kenmerke van “gereformeerd-wees”, spesifiek met verwysing na die 
gesag en interpretasie van die Skrif. Hierdie artikel vloei voort uit ’n 
voordrag wat hy tydens die konferensie van die Vereniging vir 
Gereformeerde Lewenswandel in 2004 gehou het. Die artikel is 
sterk gerig op die bewaring van die eenheid van die kerk van 
Christus, spesifiek die Gereformeerde Kerke in Suid(elike) Afrika. 
Moontlike oplossings vir die herstel of bewaring van eenheid word 
daarom ook in die artikel gebied.  

Hierdie uitgawe van In die Skriflig bevat die name van die hersiene 
paneel van redaksionele medewerkers. Hierdie persone dien as 
klankbord en adviespaneel vir die redaksie. Langs hierdie weg dan 
ook ons dank aan almal wat ingestem het om op die paneel te dien. 

Paul Krüger 
Redakteur: In die Skriflig 

